
Azərbaycanın zəfər  
yürüşünün 44 günü

Azərbaycan Prezidenti, Silahlı Qüvvələrin 
Ali Baş Komandanı İlham Əliyev çıxışlarının 
birində deyib: “İkinci Qarabağ müharibəsi tarixdə 
Azərbaycanın şanlı qələbəsi kimi qalacaq. Bu 
qələbənin qazanılmasında bütün xalqımız birlik, 
həmrəylik göstərmişdir. Atılan addımlar bütün 
bir məqsədi güdürdü ki, qısa müddət ərzində az 
itkilərlə düşmənə elə sarsıdıcı zərbə vuraq ki, 
düşmən məcbur olub torpaqlarımızdan çıxsın. 
Döyüş meydanında qazanılmış qələbələr siyasi 
müstəvidə də qələbənin qazanılmasını şərtləndirdi. 
Əgər döyüş meydanında biz bu qələbəni qazan-
masaydıq, inanmıram ki, işğalçı qalan torpaqlardan 
çıxacaqdı. Necə ki, torpaqlarımızı 30 ilə yaxın 
müxtəlif yollarla işğal altında saxlamağa can atan 
düşmən bu işğalı əbədi etmək istəyirdi, biz danışıq-
lar yolu ilə də heç bir nəticə əldə edə bilməzdik. Biz 
bu müharibəni şəhidlərimizin canı-qanı bahasına, 
hərbçilərimizin rəşadəti hesabına, dövlətimizin 
siyasəti hesabına qazanmışıq”.

Dövlətimizin başçısı Vətən müharibəsində par-
laq qələbəmizin xalqımızın tarixində əbədi qalaca-
ğını,  Azərbaycanın həm döyüş meydanında, həm 
də danışıqlar masası arxasında istədiyinə nail ola 
bildiyini vurğulayıb. O, Füzuli, Cəbrayıl, Zəngilan, 
Qubadlı və Şuşa şəhərlərinin hərbi güc hesabı-
na azad edildiyini, bayrağımızın o dağma yurd 
yerlərində sancıldığını diqqətə çatdırıb. Bununla da  
bütün dünya Azərbaycanın güc-qüdrətinin şahidi 
olub.  

Ali Baş Komandan İlham Əliyev, həmçinin 
xatırladıb ki, döyüşlərin şiddətli xarakter almasına, 
düşmənin müqavimət göstərməsinə baxmayaraq, 
Azərbaycan Ordusu 44 gün ərzində peşəkarlıq, 
qəhrəmanlıq nümayiş etdirib.

Azərbaycan Prezidentinin vurğuladığı kimi, 
bu peşəkarlıq, qəhrəmanlıq nümunəsi sayəsində, 

cəsarət, hünər, əzm hesabına  44 gün ərzində 
300-ə yaxın kənd, 5 şəhər, 4 qəsəbə, çoxsaylı 
strateji yüksəkliklər azad olunub. Düşmənin texni-
kası tam məhv edilib, canlı qüvvəsinə ciddi zərbə 
vurulub. Ermənistan ordusu darmadağın edilib, 
atəşkəs ərəfəsində isə artıq vahid komandanlığı 
olmayan, müqavimət qabiliyyətini itirən, başıpozuq 
dəstələrə çevrilib.

Azərbaycan Dağlıq Qarabağın incisi olan 
Şuşa şəhərini, onun ardıca bir gündə 70-dən artıq 
kəndi, 8 strateji yüksəkliyi işğalçıdan təmizləməklə, 
Ermənistanı diz çökdürüb və kapitulyasiyaya 
məcbur edib.

Beləliklə, sentyabrın 27-dən başlanan müharibə 
sonda Azərbaycanın tam qələbəsi ilə nəticələnib. 
Otuz il ərzində aparılan danışıqlar prosesində 
düşmən dövlət reallaşdırmaq  istədiyinin heç birini 
həyata keçirə  bilməyib, Dağlıq Qarabağın statu-
sunun müəyyənləşdirilməsi gerçəkləşməyib, bu 
bölgədə yeni erməni dövlətinin yaradılması planları 
isə tamamilə alt-üst olub.

Ali Baş Komandan, Prezident İlham Əliyevin 
rəhbərliyi ilə Azərbaycan Ordusu canı, qanı ba-
hasına Ermənistan Ordusunun məğlubedilməzliyi 
barədə illərdən bəri  formalaşdırılan mifi də 44 
günə dağıdıb, bütün qüvvələri Azərbaycan xalqının 
iradəsi ilə hesablaşmağa vadar edib, Azərbaycanın 
ərazi bütövlüyünü gerçəkləşdirib. Azərbaycanın ra-
zılığı olmadan Dağlıq Qarabağla bağlı heç bir qərar 
verilə bilməyəcəyini sübut edilib. İnzibati ərazisi 
xeyli böyük olan Kəlbəcər, Ağdam və Laçının şəhid 
vermədən, qan tökülmədən geri qaytarılması da 
reallaşıb. Şuşa şəhəri, Xocavəndin bir çox kəndi, 
o cümlədən, Hadrut qəsəbəsi, Kəlbəcər, Ağdam 
və Laçının geri qaytarılması isə Dağlıq Qarabağa 
gedən bütün strateji yolların, yüksəkliklərin, kom-
munikasiya xətlərinin tamamilə Azərbaycan Silahlı 
Qüvvələrinin nəzarətinə keçməsi ilə yekunlaşıb.  

Bundan sonra, şübhəsiz ki, məcburi 
köçkünlərin dogma yurdlarına geri dönmələri ilə  

demoqrafik balans da tamamilə Azərbaycanın 
xeyrinə dəyişəcək. Onu da vurğulayaq ki, 
Azərbaycanın parlaq qələbəsi ilə Ermənistanın 
“DQR”-in öz müqəddəratını təyinetmə ilə əlaqədar 
iddiaları qüvvədən düşüb, bütün məsələlərin  yalnız  
respublikamızın ərazi bütövlüyü prinsipinə əsasən 
həlli gerçəkləşib.    

Ordumuz Vətən müharibəsində  
müasir döyüş tarixinin şanlı səhifəsini yazdı

Dövlət başçısı İlham Əliyevin prezidentlik 
fəaliyyətinə başladığı ilk gündən diqqət yetirdiyi 
prioritet istiqamətlərdən biri də hərbi quruculuq 
məsələsi oldu. Ölkə rəhbəri ötən illər ərzində bu 
vədinə sadiq qaldı, respublikamızda ordunun 
gücləndirilməsi ilə bağlı olduqca mühüm işlər 
gördü, silahlı qüvvələrimizdə keyfiyyət və kəmiyyət 
dəyişikliklərinin yaranmasına nail oldu.  

Azərbaycan Ordusu bu güc-qüdrətini 2016-cı ilin 
aprelində   sübut etdi. Həmin ayın 2-də Ermənistan 
ordusunun təxribatlarına cavab olaraq, silahlı 
qüvvələrimiz sürətli əks-hücum əməliyyatı ilə düşməni 
ağır məğlubiyyətə uğradaraq, Füzuli, Cəbrayıl və 
Ağdərə rayonlarının işğal altındakı ərazilərinin 2 min 
hektardan çox hissəsini azad etdi. Həmçinin minlərlə 
hektar ərazi Azərbaycan Ordusunun tam nəzarətinə 
keçdi. Ordumuz dördgünlük Aprel döyüşləri ilə xalqı-
mıza qələbə sevinci yaşatdı.

Azərbaycan Ordusu daha bir uğuru Aprel 
döyüşlərindən iki il sonra – 2018-ci ilin mayında 
Günnüt zəfəri ilə qazandı. Bu uğurlu əməliyyat 
nəticəsində Naxçıvan Muxtar Respublikasının 11 
min hektardan artıq ərazisi və Şərur rayonunun 
Günnüt kəndi düşməndən azad edilərək dövlət 
sərhədi boyunca əlverişli mövqelər Azərbaycan 
Ordusunun nəzarəti altına keçdi. 

Ermənistan bütün bu dərslərdən nəticə çı-
xarmadı. Bu il iyul ayının 12-16-da düşmən 
Azərbaycan–Ermənistan dövlət sərhədinin To-
vuz rayonu istiqamətində daha bir məqsədyönlü 
təcavüz hərəkəti törətdi. Bu silahlı hücum 
təsadüfi bir hərbi insident olmayıb, Ermənistanın 
Azərbaycan Respublikasına qarşı qanunsuz güc 
tətbiqinin növbəti açıq təzahürü kimi diqqət çəkdi 
və ölkəmizin yeni ərazilərini zəbt etmək məqsədi 
daşıdığı aydın oldu.

Bədxah düşmənin təcavüzünün bu dəfə də 
silahlı qüvvələrimiz tərəfindən layiqincə cavab-
landırılmasına baxmayaraq, Ermənistan yenə 
növbəti işğalçı siyasətini həyata keçirmək iddiasın-
dan əl çəkmədi. Bunun üçün hazırlıqlara başla-
yıb, külli miqdarda silah və sursat tədarük edib, 
qüvvələrini təmas xətti boyunca cəmləşdirdi. Hətta 
Azərbaycana qarşı müharibə aparmaq üçün on 
minlərlə mülki şəxsdən ibarət hərbi dəstələr yara-
dıldığını elan etdi.

Yeri gəlmişkən, ötən müddətdə ordumuz 
tərəfindən aparılan əks-hücum əməliyyatlarının 
ən böyük nəticələrindən biri o oldu ki, silahlı 
qüvvələrimiz mənəvi-psixoloji, döyüş ruhu, sosial, 
ictimai, texniki-təchizat, silah-sursat, peşəkarlıq 
baxımdan Ermənistan ordusunu müqayisəolunmaz 
dərəcədə qabaqladığını təsdiqlədi və təbii ki, 
düşmən də bu üstünlüyü tam anladı. Erməni 
ictimaiyyəti bu prosesdə gerilədiyini, uduzduğunu 
açıq-aydın hiss etdi.

Beləliklə, silahlı qüvvələrimizin kompleks 
inkişafı və modernləşdirilməsi ilə bağlı son 17 ildə 
həyata keçirilən hərbi siyasətin səmərəliliyi 44 gün-
lük Vətən müharibəsində öz təsdiqini tapdı. Ordu-
muz düşmənin uzun illər ərzində qurduğu, keçilməz 
hesab edilən müdafiə xətlərini qəhrəmanlıqla yardı, 
Ermənistanın hava hücumundan müdafiə sistemi 
və hərbi hava qüvvələrinı sıradan çıxartdı. İşğalçı 
qüvvələrə ağır zərbələr endirdi, onların çoxlu sayda 
canlı qüvvəsi və hərbi texnikasını məhv etdi.

(ardı 5-ci səhifədə)

Aşıq Ələsgərin 200 illik yubileyinin 
qeyd edilməsi haqqında

Azərbaycan Respublikası Prezidentinin Sərəncamı
2021-ci ildə Azərbaycan aşıq sənətinin 

görkəmli nümayəndəsi, qüdrətli söz ustadı 
Aşıq Ələsgərin anadan olmasının 200 illiyi 
tamam olur.

Aşıq Ələsgər çoxəsrlik keçmişə malik 
aşıq sənəti ənənələrinə ən yüksək bədii-
estetik meyarlarla yeni məzmun qazandır-
mış, xalq ruhuyla həmahəng əsərləri ilə 
Azərbaycanın mədəni sərvətlər xəzinəsinə 
misilsiz töhfələr bəxş etmişdir. Sənətkarın 
doğma təbiətə məhəbbət və vətənpərvərlik 
hisslərini vəhdətdə aşılayan, ana dilimizin 
saflığını, məna potensialını və hüdudsuz 
ifadə imkanlarını özündə cəmləşdirən dərin 
koloritli yaradıcılığı Azərbaycan ədəbiyyatının 
parlaq səhifələrindəndir. Aşıq Ələsgər çox 
sayda yetirmələrindən ibarət bir məktəb 
formalaşdırmış və gələcəyin məşhur 
el şairlərinə qüvvətli təsir göstərmişdir. 
Azərbaycan aşıq sənətinin ümumbəşəri 
dəyərlər sırasında qorunan dünya qeyri-mad-
di mədəni irs nümunələri siyahısına salınma-
sı həm də Aşıq Ələsgər sənətinə ehtiramın 
təzahürüdür.

Aşıq Ələsgərin zəngin poetik irsinin geniş 
tədqiqi, nəşri və təbliğinin mühüm mərhələsi 
mədəni-mənəvi dəyərlərimizin bütün daşı-
yıcılarına həmişə qədirbilənliklə yanaşan 
ümummilli lider Heydər Əliyevin adı ilə bağ-
lıdır. Sənətkarın yubileyləri məhz ulu öndərin 
təşəbbüsü ilə dövlət səviyyəsində qeyd edil-
mişdir. Böyük söz ustadının respublikamızda 
və onun hüdudlarından kənarda 150 illik 

yubiley mərasimləri keçirilərkən əlamətdar 
hadisə baş vermiş, azərbaycanlıların əzəli 
yurdlarından olan qədim Göyçə mahalında, 
doğulduğu kənddə Aşıq Ələsgərin qəbirüstü 
abidəsi ucaldılmışdı. Həmin əzəmətli büst 
soydaşlarımız öz dədə-baba torpaqlarından 
didərgin salındıqdan sonra erməni vandalları 
tərəfindən dağıdılsa da, milli-mədəni varlığı-
mızın tərkib hissəsinə çevrilmiş Aşıq Ələsgər 
irsi silinməz tarixi yaddaş rəmzi kimi yaşa-
maqdadır.

Azərbaycan Respublikası Konstitusi-
yasının 109-cu maddəsinin 32-ci bəndini 
rəhbər tutaraq, Azərbaycan aşıq poeziya-
sını zirvələrə yüksəltmiş el sənətkarı Aşıq 
Ələsgərin anadan olmasının 200-cü ildö-
nümünün təntənəli qeyd olunmasını təmin 
etmək məqsədilə qərara alıram:

1. Azərbaycan Respublikasının 
Mədəniyyət Nazirliyi Azərbaycan Milli Elmlər 
Akademiyası və Azərbaycan Respublikasının 
Təhsil Nazirliyi ilə birlikdə, Azərbaycan Aşıq-
lar Birliyinin təklifləri nəzərə alınmaqla, ustad 
sənətkar Aşıq Ələsgərin 200 illik yubileyinə 
həsr olunmuş tədbirlər planını hazırlayıb 
həyata keçirsin.

2. Azərbaycan Respublikasının Nazirlər 
Kabineti bu Sərəncamdan irəli gələn 
məsələləri həll etsin.

İlham ƏLİYEV 
Azərbaycan Respublikasının Prezidenti

Bakı şəhəri, 18 fevral 2021-ci il

“Azərbaycan Respublikası Hökuməti ilə Türkiyə Respublikası 
Hökuməti arasında qarşılıqlı olaraq vizadan azad etmə 
haqqında 25 fevral 2020-ci il tarixində Bakı şəhərində 

imzalanmış Sazişə dəyişikliklər edilməsi haqqında Azərbaycan 
Respublikası Hökuməti ilə Türkiyə Respublikası Hökuməti 

arasında 1 saylı Protokol”un təsdiq edilməsi barədə
Azərbaycan Respublikasının Qanunu

Azərbaycan Respublikasının Milli Məclisi 
Azərbaycan Respublikası Konstitusiyasının 
95-ci maddəsinin I hissəsinin 4-cü bəndini 
rəhbər tutaraq qərara alır:

2020-ci il dekabrın 10-da Bakı şəhərində 
imzalanmış “Azərbaycan Respublikası 
Hökuməti ilə Türkiyə Respublikası Hökuməti 
arasında qarşılıqlı olaraq vizadan azad etmə 
haqqında 25 fevral 2020-ci il tarixində Bakı 

şəhərində imzalanmış Sazişə dəyişikliklər 
edilməsi haqqında Azərbaycan Respublikası 
Hökuməti ilə Türkiyə Respublikası Hökuməti 
arasında 1 saylı Protokol” təsdiq edilsin.

İlham ƏLİYEV 
Azərbaycan Respublikasının Prezidenti

Bakı şəhəri, 1 fevral 2021-ci il

“Azərbaycan Respublikası ilə Türkiyə Respublikası 
arasında media sahəsində strateji əməkdaşlıq haqqında” 

Anlaşma Memorandumunun təsdiq edilməsi barədə

Azərbaycan Respublikasının Qanunu
Azərbaycan Respublikasının Milli Məclisi 

Azərbaycan Respublikası Konstitusiyasının 
95-ci maddəsinin I hissəsinin 4-cü bəndini 
rəhbər tutaraq qərara alır:

“Azərbaycan Respublikası ilə Türkiyə 
Respublikası arasında media sahəsində stra-
teji əməkdaşlıq haqqında” 2020-ci il dekabrın 

10-da Bakı şəhərində imzalanmış Anlaşma 
Memorandumu təsdiq edilsin.

İlham ƏLİYEV 
Azərbaycan Respublikasının Prezidenti

Bakı şəhəri, 1 fevral 2021-ci il

ABŞ-ın İllinoys ştatının Skoki şəhərinin meri 
Xocalı qətliamının 29-cu ildönümü ilə bağlı 

bəyannamə imzalayıb
 � ABŞ-ın İllinoys ştatının Skoki şəhərinin meri Corc Van Dusen 

Xocalı qətliamının 29-cu ildönümü ilə bağlı bəyannamə imzalayıb.

ABŞ-ın Orta Qərb ştatları üzrə 
Azərbaycan Mərkəzinin üzvlərinə və İllinoys 
ştatının Azərbaycan icmasına ünvanlan-
mış bəyannamədə deyilir ki, 1988-ci ildə 
Ermənistanın Azərbaycana qarşı başlat-
dığı hərbi təcavüz və Azərbaycan xalqına 
qarşı apardığı etnik təmizləmə siyasəti 
çərçivəsində keçmiş sovet ordusunun 366-cı 
motoatıcı alayının köməyi ilə erməni silahlı 
birləşmələri 1992-ci il fevralın 25-dən 26-na 
keçən gecə Xocalıda qətliam törədiblər. İşğal 
edilmiş şəhəri tərk etməyə çalışan dinc əhali 
qırğına məruz qalıb. Nəticədə 613 nəfər, 
o cümlədən 106 qadın, 63 uşaq, 70 qoca 
erməni hərbçiləri tərəfindən qətlə yetirilib. 
Bəzi ekspertlər Xocalı faciəsini “Azərbaycan 
Srebrenitsası” adlandırırlar.

Həmçinin sənəddə vurğulanır ki, 1993-cü 
ildə BMT Təhlükəsizlik Şurasının Ermənistan 
silahlı qüvvələrinin Azərbaycanın işğal 
olunmuş ərazilərindən dərhal və qeyd-şərtsiz 
çıxarılmasını tələb edən 822, 853, 874 və 
884 nömrəli qətnamələri qəbul olunub. 
Azərbaycanın ərazi bütövlüyünün BMT Baş 
Assambleyası, Avropa Parlamenti, AŞPA, 
ATƏT, ABŞ Dövlət Departamenti və Ağ ev 
tərəfindən dəstəklənməsi xüsusi qeyd olunur.

Bəyannamədə deyilir ki, bütün bu faktları 
nəzərə alaraq, Skoki meri Corc Van Du-
sen 2021-ci il fevralın 26-nı şəhərdə Xocalı 
qətliamı qurbanlarının anım günü elan edib.   

AZƏRTAC-ın  
Vaşinqton bürosu

 � Azərbaycan Ordusunun keçən il sentyabrın 27-də işğalçı Ermənistan 
silahlı qüvvələrinə qarşı başladığı əks-hücum əməliyyatı ölkəmizin tam qələbəsi 
və düşmənin kapitulyasiyası ilə nəticələndi. Bununla da Vətən müharibəsi 
başa çatdı. Azərbaycan bu döyüşdə parlaq qələbə qazandı, işğal aldındakı 
torpaqlarımızı yağılardan təmizlədi. Müzəffər ordumuzun hər bir əsgəri, hər 
bir zabiti müharibədə qəhrəmancasına döyüşdü, düşmənin torpaqlarımızdan 
qovulmasında müstəsna xidmətlər göstərdi, yaralandı, öz həyatını risk altına 
atdı, lakin məqsədi uğrunda inadından dönmədi, əzmlə, cəsarətlə zəfər 
yürüşünü son nəticəyə qədər davam etdirdi. 

Bizim qələbəmiz tarixi qələbədir. Biz tarixi ədaləti bərpa 
etdik. Biz öz haqlarımızı bərpa etdik, biz şəhidlərimizin 
qanını aldıq, biz düşməndən qisas aldıq və qayıtmışıq. 
İndi isə bərpa işləri gedir və gedəcək. Mən demişəm, biz 
bu bölgəni – Qarabağı cənnətə çevirəcəyik. Artıq bütün 
göstərişlər verilib. Bütün işlər görülür, planlı şəkildə 
görüləcək və biz bundan sonra bu torpaqlarda əbədi 
yaşayacağıq. Heç kim bizi bundan sonra bu torpaqlardan 
tərpədə bilməz.

İlham ƏLİYEV 
Azərbaycan Respublikasının Prezidenti

“Biz bundan sonra 
bu torpaqlarda əbədi 

yaşayacağıq”

USER 2
Машинописный текст
S.1.

Ermənistanın rüsvayçı məğlubiyyətinin səbəbkarı kimdir?
Azərbaycanın dəmir yumruğundan sarsılmış ermənilər 100 gündür ki, bu sualın cavabını tapa bilmirlər 

Müharibənin bitdiyi andan 
ölkəmizdə Qarabağa Böyük qayıdış-
la bağlı ilkin hazırlıq sürətlə davam 
edir. Qarabağ müharibəsinin Baş 
qəhrəmanı – Azərbaycan Prezidenti, 
Ali Baş Komandan İlham Əliyev bir 
neçə dəfə işğaldan azad edilmiş 
rayonlarda olub, bərpa və qurucu-
luq prosesinin ən zəruri tədbirlərinə 
yerindəcə start verib, bu tarixi qayı-
dışın prioritetlərini elan edib.

Havadarlarının və dünya 
erməniliyinin birbaşa dəstəyi ilə 
Azərbaycanın 20 faiz ərazisini asan-
lıqla ələ keçirmiş, qarət edib, dağı-
dıb nəhəng xarabazara çevirmiş, 
tarixə adını vandallar ölkəsi kimi 
yazmış işğalçı Ermənistan isə ötən 
100 gündə – qüdrətli Azərbaycan 
Ordusunun sarsıdıcı zərbələri 
altında əzilib rüsvaycasına məğlub 
olduqdan sonrakı dövrdə özünə gələ 
bilmir. Əslində, ümummilli çöküşün 
ağrısını yaşayan erməni toplumu-
nu bu hala gətirən quldurxislət, 
kəmağıl siyasətçilər yaxşı bilirlər 
ki, soydaşları ayılıb başlarına 
gələnlərin və gətirilənlərin səbəb və 
nəticələrini anlayanda, ilk növbədə, 
Qarabağ avantürasının insanlığa, 
eləcə də ermənilərin özlərinə qənim 
kəsilmiş gerizəkalı ideoloqları və 
icraçıları olan balayanları, kaputik-
yanları, koçaryanları, sarkisyanları 
təqsirləndirib ittiham edəcəklər.

Müharibə bitən gündən erməni 
xalqı nicat axtarır. Onu bu günə 
salan siyasətçi və liderciklər isə 
məğlubiyyətin səbəbi ilə bağlı özünü 
siyasi idarəçilikdə dolaşdırmış 
Nikol Paşinyanın, guya, satqın-
lıq və xəyanəti və Ermənistanı 
Azərbaycanın deyil, guya, 
Türkiyənin məğlub etməsi barədə 
cəfəngiyyatı dayanmadan filəyir, 
həqiqət aşkar olmasın deyə, siyasi 
tozanaq qoparırlar. Rusiyadakı 
dayaqlarını itirmiş Ermənistan mü-
xalif siyasi elitası Qərbdəki hava-
darlarının qızışdırıcılıq cəhdlərinə 
araxalanaraq, yenidən hakimiyyətə 
gəlməklə indiki məğlubiyyətin bais-
karı olduqlarını arxa plana keçirmək, 
Azərbaycanın qazandığı qələbənin 
sərt reallıqlarını inkar etməklə 
itirilmiş nüfuzlarını geri qaytarmaq 
xülyasındadırlar.

Həqiqətin isə elə bir ağır çəkisi 
var ki, dağ kimi onu yerindən gö-

türüb kənara qoymaq olmur. İndiki 
halda erməni xalqı N.Paşiniyan 
hakimiyyətinin məğlubiyyətdəki 
rolunun nədən ibarət olduğunu tam 
anlaya bilmir. Buna görə də heç bir 
siyasi qüvvə və liderciyin çağırışı 
kütləni məğlub baş nazirə qarşı 
yönləndirə bilmir. Erməni xalqı onu 
mənasız Qarabağ münaqişəsinə 
sürükləyib 30 ildən bəri yormuş, 
iki ağır müharibəyə aparmış, 
Ermənistanı sosial-iqtisadi və siyasi-
mənəvi çöküşə gətirib çıxarmış 
siyasətçiləri də rədd etmək halında 
deyil. Güzəranını, dincliyini, övlad-
larını, nəhayət, başını itirmiş zavallı 
erməni toplumu haradansa və 
kimdənsə nicat gözləyir...

Elə bu yerdə xalqın nifrətinə 
tuş gələrək hakimiyyətdən qiyam 
yolu ilə uzaqlaşdırılmış Serj Sar-
kisyan peyda olaraq Qarabağda-
kı müharibənin səbəblərinin və 
şərtlərinin obyektiv araşdırılmasına 
ehtiyac olduğunu deyir, ermənilərin 
nicatının Paşinyanı devirib ona üz 
tutmasında olduğunu bəyan edir. O 
Sarkisyan ki, Azərbaycan  Prezidenti 
İlham Əliyev müharibənin ilk 
günlərindən bəyan etdi ki, ölkəmiz 
Paşinyanın deyil, Koçaryan və Sar-
kiyanın yaradıb işğalçı qüvvə halına 
gətirdiyi silahlı bandalarla döyüşür. 
Məğlub olan da onların ordusu oldu.

Ermənistanın keçmiş pre-
zidenti, Xocalı qatili Serj Sar-
kisyan “Armnews” telekanalına 
verdiyi müsahibəsində bildirib 
ki, müharibə zamanı Qarabağın 
müstəqilliyi tanınmalı idi. Bədnam 
eks-prezident rəhbərlərindən biri 
olduğu Ermənistanın hərbi təcavüz 
avantürasının indiki məğlubiyyətin 
mütləq səbəbi olduğunu pərdələmək 
üçün görün necə bir avam mülahizə 
düzüb-qoşub: “Paşinyan hakimiyyəti 
vaxt itirdi, Ermənistan müharibə 
zamanı Qarabağı tanımalı idi”. 
Cəfəngiyyatın cavabı elə onun öz 
mahiyyətindən doğur: “Sarkisyan, 
bəs sən özün niyə Qarabağın 
əldədüzəltmə statusunu tanıma-
dın?!”.

Soyqırımı cəlladı olan sabiq pre-
zidentin sözlərinə görə, hakimiyyət 
Qarabağın müstəqilliyini elan etmək 
üçün vaxtı və diplomatik fürsəti 
əldən verib: “Müharibə zamanı 
İrəvanın bunu elan etmək və Qara-

bağa hər şeylə rəsmi şəkildə kömək 
etmək üçün mənəvi haqqı var idi”. 

Yenə sual yaranır: “Paşinyan 
müharibə vaxtı Qarabağı tanısaydı, 
Azərbaycan öz ərazisini işğaldan 
təmizləmək yürüşünü dayandıra-
caqdımı?”. Onsuz da ermənilərin 
havadarları Azərbaycanı dayandır-
maq üçün əllərindən gələn nə varsa 
hamısını etdilər. 

Azərbaycan isə ilk gündən 
elan etdiyi şərtə – Ermənistanın 
məğlubiyyəti boynuna alıb, işğalçı 
ordusunu Qarabağdan çıxarmağa 
razı olduğu son anda dayandı. 
Reallıq yalnız budur. Onu Paşinyan 
qəbul etdiyi kimi, əleyhdarları da bu 
sərt sonluqla razılaşıb, Ermənistanın 
nicatının üçtərəfli bəyanatın və 
sonrakı razılaşmaların şərtlərinə 
sözsüz əməl etməsində olduğunu 
təsdiqləməlidirlər. 

Axmaqlığın dərəcəsinə baxın: 
guya, Qarabağda məğlub olan 
Ermənistan deyil, bir başqasıdır. 
Ermənistan da ona lazımi dəstəyi 
göstərməyib. S.Sarkisyan daha 
sonra baş verən hadisələr zəncirinin 
cəhalət, xəyanət və ya sui-qəsdin 
nəticəsi olduğunu söyləyir, özünü 
isə bu silsilədən kənrda görür: 
“Bunu ən yaxşı halda obyektiv istin-
taq aydınlaşdırmağa kömək edəcək, 
lakin mövcud hakimiyyət dövründə 
bu, mümkün deyil”.

S.Sarkisyanın bu sayıqlamala-
rının cavabını Paşinyan tərəfdarları 
da gecikdirmədilər. “Azadlıq” 
radiosunun yaydığı xəbərə görə, 
Ermənistan Təhlükəsizlik Şurası-
nın katibi Armen Qriqoryan deyib 
ki, 2016-cı ilin aprel müharibəsi 
Ermənistanın o vaxtkı preziden-

ti Serj Sarkisyan işğal olunmuş 
ərazilərin Azərbaycana qaytarıla-
cağına dair vəd verəndən sonra 
dayandırılıb. Guya, həmin xain 
razılaşmada torpaqların boşaldılma-
sı üçün qrafik də nəzərdə tutulub-
muş: “Aprel müharibəsi Ermənistan 
tərəfinin vədləri səbəbilə dayandırı-
lıb. Yeri gəlmişkən, bu vədə həm də 
müəyyən vaxt cədvəli daxil idi və bu 
qrafikə yay ərzində əməl olunmalı 
idi”.

A.Qriqoryan deyib ki, bu-
nun ardınca 2016-cı ilin yayında 
Ermənistanda məlum hadisələr 
baş verib. “Sasna tsrer” partiya-
sı Yerevan polisinin qarnizonu-
nu silahlı qiyamla ələ keçirib. O 
vaxtkı prezident Serj Sarkisyan bu 
hadisədən öz vədini 2017-ci ilin 
aprelinədək təxirə salmaq üçün 
sui-istifadə edib. Bundan sonra isə 
proses hakimiyyət keçidi ilə bağlı 
təxirə salınıb: “İndi isə çoxsaylı 
vədlər vermiş və Ermənistan üçün 
belə böyük yük yaratmış bu adam 
postunu tərk edir, sonra isə gəlib 
bəyanat verir ki, “mən qol çəkməyə, 
filan addımları atmağa hazır idim. 
Mən qeyd etməliyəm ki, onun verdiyi 
vədlərə, onun yaratdığı dalanlara 
görə biz sonradan ciddi problemlərlə 
üzləşdik”.

“Serj Sarkisyan hansı vədləri 
verib?” sualına cavab olaraq Armen 
Qriqoryan deyib ki, bu suala eks-
prezidentin özü cavab verə bilər: 
“Amma o vaxt Aprel müharibəsi 
dayandırıldı və bunun ardınca qrafik 
verildi. Bütün razılaşmalar bu qrafik 
əsasında həyata keçirilməli idi”. Qri-
qoryan əlavə edib ki, Azərbaycanın 
müharibəni dayandırması onun 

Sarkisyanın vədlərinə qane olduğu-
nu göstərirdi.

Öz növbəsində “Armnyus” 
telekanalına müsahibəsində Serj 
Sarkisyan deyib ki, söhbət “Lav-
rov planı” deyilən sənədin həyata 
keçirilməsindən gedirdi. Sarkis-
yan iddia edib ki, Dağlıq Qarabağ 
münaqişəsini tənzimləməli olan bu 
planı indiki hakimiyyət, Nikol Paşin-
yanın höküməti rədd edib. Sarkisya-
nın sözlərinə görə, “Lavrov planı”, 
əslində, “Madrid prinsiplərinin” 
düzəliş edilmiş variantı idi. O iddia 
edib ki, bu plan üzrə Azərbaycan 
Dağlıq Qarabağın yekun statusu-
nun Qarabağ əhalisi tərəfindən 
müəyyənləşdirilməsi prinsipini 
tanıyırdı.

Sarkisyanın bildirdiyinə görə, 
referendumun keçirilməsi üçün heç 
bir vaxt məhdudiyyəti qoyulmamışdı. 
O deyib ki, “Lavrov planına” görə, 
Azərbaycana 5 rayon qaytarılmalı 
idi, amma qalan iki rayonun – 
 Laçın və Kəlbəcərin qaytarılması 

Dağlıq Qarabağda referendumun 
keçirilməsi ilə sıx bağlanırdı.

Ermənistanın üçüncü prezidenti 
Serj Sarkisyan onu da bildirib ki, 
özü bu sənədi imzalamağa hazır idi 
və baş nazir vəzifəsində bu planın 
həyata keçirilməsi üçün qalmaq 
istəyirdi: “Mən bu sənədi gizli imza-
lamamalı idim...Mən demirəm ki, bu 
məsələ referenduma çıxarılacaqdı. 
Amma bu məsələ cəmiyyətdə geniş 
və qızğın müzakirə olunmalı idi. 
Mən əmin deyiləm ki, cəmiyyətin 
əksəriyyəti bu planı dəstəkləyəcəkdi. 
Əlbəttə, biz indi tarixin təkərini 
geriyə, 2018-ci ilə döndərə bilsəydik, 
düşünürəm ki, əhalinin 99 faizi ona 
tərəfdar olardı”.

Hakim “Mənim addımım” 
fraksiyasından millət vəkili Ruben 
Rubinyan da keçmiş prezidentin 
dediklərinin səmimiliyini dərhal 
şübhə altına alıb: “Hər şeydən 
əvvəl, Serj Sarkisyan hakimiyyətdə 

qalmaq istəyirdi. Əgər o, bu sənədi 
imzalamaq istəyirdisə, bunu niyə 
2018-ci ilin martında, fevralında, 
yanvarında etməyib? Bunu niyə 
2017-ci ilin dekabrında, noyab-
rında, sentyabrında, avqustunda 
etməyib? Niyə qol çəkməyib? 
Çəkəydi də”. Rubinyan deyib 
ki, Sarkisyan öz müsahibəsində 
Azərbaycana rayonların 5+2 düs-
turu ilə qaytarılmasına dair sənədi 
imzalamağa hazır olduğunu bildirib. 
Onun sözlərinə görə, həmin sənəd 
Dağlıq Qarabağın statusunun 
müəyyən edilıməsini qeyri-müəyyən 
vaxta buraxırdı.

Deputat daha sonra deyib ki, 
“bu, faktiki olaraq sülh əvəzinə 
ərazilər” formulu idi: “Mən hesab 
edirəm ki, onun müsahibəsində 
ziddiyyət də var. O bir yerdə izah 
edir ki, mərhələli həllə heç vaxt razı 
olmayıb. Amma onun haqqında 
danışdığı variant məhz mərhələli pa-
ketdir. Çünki bu plana görə, ərazilər 
qaytarılır, statusun qeyri-müəyyən 

forması isə qeyri-müəyyən müddətə 
saxlanılırdı”.

S.Sarkiyan 2018-ci ildə 
Ermənistanda baş vermiş “məxməri 
inqilabı” “anti-Qarabağ” hərəkatı 
adlandırıb. Keçmiş prezident deyib 
ki, o, heç vaxt “bir qarış da vermərik” 
prinsipinin tərəfdarı olmayıb. Onun 
müsahibəsi müxalifətdə də çaşqınlıq 
yaradıb. “Maariflənmiş Ermənistan” 
parlament fraksiyasının lideri Edmon 
Marukyan sual edib ki, rayonlar 
Azərbaycana qaytarılacaqdısa, 
niyə oralara milyonlarla dollarlıq 
investisiyalar yatırılırdı? Maruk-
yan öz bəyanatında Azərbaycan 
rayonlarının ermənicə dəyişdirilmiş 
adlarından istifadə edib və Zəngilanı 
Kovsakan, Qubadlını Sanasar, 
Cəbrayılı Mexakavan adlandırıb. 

E.Marukyan daha sonra deyib 
ki, bu ərazilər Azərbaycana qayta-
rılacaqdısa, vətəndaşların vergiləri, 
diaspordan gələn ianələr niyə 
xərclənməli idi: “Başqa sözlərlə biz 
o qədər varlıyıq ki, kimin üçünsə 
şəhər və kəndlər salırıq? Kaşataq 
(Laçın – red.) və Karvaçar (Kəlbəcər 
– red.) rayonlarında biznes üçün 
yüz milyonlarla dollarlıq kreditlər 
ayrılıb. Əgər bu rayonlar onsuz da 
Azərbaycana veriləcəkdisə, onlar 
üçün dövlət qarantiyalı nəhəng 
kreditlər niyə götürülürdü? Əgər pa-
ralel olaraq rayonların 5+2 formulu 
üzrə verilməsi barədə danışıqlar 
gedirdisə, bu xərclər nəyə lazım 
idi?”.

Bax, beləcə erməni xal-
qı onu matəmdən çıxarıb düz 
yola yönləndirəcək siyasətçiləri 
gözləməkdədir. Meydanda olan-
lar isə bu məğlubiyyətin əsl 
müəllifləridir. Hələlik, erməni 
xalqı sülh razılaşmasını imzalamış 
N.Paşinyanın bu addımının ölkəni 
tam məhv olmaqdan xilas etdiyi-
ni anlamaq istəyir. Müharibənin 
səbəbkarları və hər iki tərəf üçün 
təqsirkar sayılacaq siyasətçilər isə 
buna imkan vermirlər. 

Ermənilərin matəmi isə 100 
gündür ki, davam edir. Bir tərəfdən 
xalq küsüb üz çevirdiyi məğlub baş 
nazirin üstünə yeriməyin mənasız 
olduğunu duyur, o biri tərəfdən isə 
azlıqda qalmış müharibə caniləri 
Paşinyasnın üstünə həlledici 
yürüş ütmək üçün tərəfdar toplaya 
bilmirlər. 

Görəsən, nə qədər belə da-
vam edəcək – erməni xalqı ayılıb 
öz başına çarə qıla biləcəkmi?! 
Ermənistan cəmiyyətinin baş sualı 
hazırba bax budur.

Tahir AYDINOĞLU,  
“Xalq qəzeti”

Düz 100 gündür ki, Qarabağda döyüş əməliyyatları 
dayandırılıb. Tarixə üçtərəfli “10 Noyabr Bəyanatı” adı ilə 
düşən razılaşma Qarabağ münaqişəsini arxada qoyub. 
Azərbaycan bir qərinəlik qanlı münaqişənin son akkordu 
olmuş 44 günlük Vətən müharinəsindəki şanlı zəfərinə 
Qələbə paradı ilə nöqrə qoyub. 

“Biz bundan sonra bu torpaqlarda əbədi yaşayacağıq”
(əvvəli 1-ci səhifədə)

Prezident, Ali Baş Komandan 
İlham Əliyev bununla bağlı  fev-
ralın 14-də Güləbird kəndində 
Azərbaycan bayrağını qaldırdıqdan 
sonra çıxış edərək, deyib: “Biz 
erməni faşizmini məhv etmişik. 
Düşməni öz doğma torpaqlarımız-
dan qovmuşuq. Onları torpaqları-
mızdan rədd etmişik. Ermənistan 
ordusunu, demək olar ki, məhv 
etmişik. Ermənistan ordusu yoxdur, 
dağılıb. Həm texnika dağılıb, həm 
canlı qüvvə dağılıb”.

Azərbaycanın bu möhtəşəm 
qələbəsi Prezident İlham Əliyevin 
uzun illər ərzində apardığı uğurlu 
xarici və daxili siyasətlə bərabər, 
ordu quruculuğu sahəsində fədakar 
fəaliyyətinin məntiqi nəticəsidir. 
Dövlətimizin başçısı bu barədə 
çıxışlarında dönə-dönə bildirib 
ki, bu gün bir çox ölkələrdə bizim 
hərbi təcrübəmiz öyrənilir. Hazır-
da bu məsələ ilə məşğul olan bir 
çox ekspertlər vurğulayırlar ki, 
Azərbaycan XXI əsrin müharibəsini 
aparıb. XXI əsrdə ilk dəfə olaraq, 
bu miqyasda və bu səmərə ilə qısa 
müddət ərzində tarixi nailiyyətlər 
əldə edilib.

Azərbaycan Qarabağın 
bərpasında da gücünü bütün 
dünyaya nümayiş etdirəcək

İşğaldan azad edilən ərazilərdə 
təcavüzkar Ermənistan tərəfindən 
30 il ərzində əsl vandalizm 
aktı törədilib,  bütün şəhər və 
kəndlərimiz tamamilə dağıdılıb, 
Qarabağın ekologiyasına çox ciddi 
ziyan vurulub. 

Hazırda düşməndən təmizlənən 
yaşayış sahələrinin yenidən qu-
rulması, bərpası qarşıda duran ən 
mühüm məsələlərdən biridir. Bu 
ərazilərdə gerçəkləşdiriləcək abad-
lıq-quruculuq işlərinin miqyası da, 
şübhəsiz ki, çox böyükdür.  

Prezident, Ali Baş Komandan 
İlham Əliyev Güləbird kəndində 
Azərbaycan bayrağını qaldırdıqdan 
sonra çıxış edərək, deyib: “Bərpa 
işləri arasında elektrik enerjisi 
təchizatı, əlbəttə ki, xüsusi yer 

tutur. Bu məqsədlə, müharibədən 
dərhal sonra ilk günlərdən biz bu 
işlərlə məşğul olmağa başlamışıq. 
İlk növbədə, Şuşa şəhərini elektrik 
enerjisi ilə təchiz etmək üçün əməli 
addımlara start verilmişdir və birinci 
mərhələ başa çatıb. “Azərişıq” artıq 
Şuşa şəhərinə elektrik xətlərini 
çəkib. Şuşa şəhərini dayanıqlı 
elektrik enerjisi ilə təmin etmək və 
ondan sonra şəhərin inkişafını təmin 
etmək üçün “Azərenerji” Səhmdar 
Cəmiyyəti də Şuşa şəhərinə 
yüksəkgərginlikli xətləri çəkir və 
Şuşa şəhərində elektrik yarımstan-
siyası inşa edir”.

Azərbaycan Prezidenti nitqində 
Laçın rayonu işğaldan azad olunan-
dan ay yarım sonra artıq Güləbird 
kəndində su elektrik stansiyasının 
istismara verildiyini, bu stansiyanın 
generasiya gücünün 8 meqavat 
təşkil etdiyini vurğulayaraq, bununla 
da ərazidə generasiya güclərinin 
yarandığını bildirib. “Güləbird” Su 
Elektrik Stansiyası,  təxminən, 7 
min nəfər əhalinin elektrik enerjisi 
ilə təminatında mühüm rol oynaya-
caq. Burada istehsal olunan elektrik 
enerjisi Qubadlı rayonunun Xanlıq 
kəndini, Laçın rayonunun cənub 
hissəsini və ərazidə yerləşən digər 
infrastruktur layihələrini elektrik 
enerjisi ilə təmin edəcək.

Xatırladaq ki, Prezidentin  
tapşırığına əsasən, ən qabaq-
cıl beynəlxalq təcrübə nəzərə 
alınmaqla, Qarabağ regionunda 
bərpaolunan enerji mənbələrindən 
istifadə, enerji səmərəliliyi, ekoloji 
təmiz texnologiyalar, o cümlədən 
nəqliyyat vasitələrinin tətbiqi və 
digər məsələləri əhatə edəcək “Ya-
şıl zona”, yaxud “Yaşıl məkan” kon-
sepsiyasının hazırlanmasına baş-
lanılıb. Bu istiqamətdə Beynəlxalq 
Bərpaolunan Enerji Agentliyi ilə 
müzakirələrin  aparılması diqqət 
mərkəzində saxlanılıb. 

Ümumiyyətlə, Qarabağ 
bölgəsində 4 min meqavatdan çox 
günəş, 500 meqavatadək külək 
enerjisi potensialının mövcudluğu 
qiymətləndirilib. Kiçik su elektrik 
stansiyalarının inventarlaşdırıl-
ması işinə də  başlanılıb. İlkin 

məlumatlara görə, 30-a yaxın bu 
cür stansiya yararsız hala salınıb.  
Prezident, Ali Baş Komandan İlham 
Əliyev Güləbird kəndindəki çıxışın-
da su elektrik stansiyalarının tikintisi 
ilə paralel olaraq, azad edilən bütün 
digər torpaqlarda bərpaolunan 
enerji növlərinin və yerlərin 
müəyyənləşdirilməsi prosesinə start 
verilməsi ilə bağlı artıq göstəriş 
verdiyini də vurğulayıb. 

Qarabağ bölgəsində bərpa-
quruculuq prosesi vahid mərkəzdən 
idarə edilməklə  ardıcıllıqla həyata 
keçirilir. Keçmiş məcburi köçkünlərin 
doğma yurdlara qayıdışı üçün 
əvvəlcə ərazilər  minalardan 
təmizlənir, erməni vandallarına qarşı 
beynəlxalq səviyyədə təzminat da-
vasının açılması üçün onların vur-
duqları ziyanın qiymətləndirilməsi 
diqqət mərkəzində saxlanılır, lazımi 
inventarlaşdırma, pasportlaşdırma 
işlərinin aparılmasına  xüsusi önəm 
verilir. Eyni zamanda, nəqliyyat 
in-frastrukturunun bərpası, ilk 
növbədə, avtomobil yollarının 
çəkilməsi üçün müvafiq layihələr 
reallaşdırılır. Füzulidən Şuşaya 
çəkilən 101,5 kilometrlik “Zəfər 
yolu”nun salınması, Göygölün 
Toğanalı kəndindən başlayaraq, 
Murovdağ silsiləsini keçməklə 
Kəlbəcər-İstisu, Kəlbəcər-Laçın 
istiqamətində magistralın çəkilişi, 
Füzuli Beynəlxalq Hava Limanının 
tikintisi, habelə Horadiz–Ağbənd 
dəmiryolu xəttinin təməlinin qoyul-
ması bunun bariz ifadəsidir.

Erməni vandalları tərəfindən 
Qarabağın ekologiyasına, su 
təsərrüfatına, meliorasiya sisteminə 
də ağır zərbə vurulub. Suqovuşan 
Hidroqovşağı və oradan su götürən 
Tərtərçay magistral kanalları ya-
rarsız hala salınıb. Bununla bağlı 
bərpa-quruculuq işlərinin aparılması 
üçün tədbirlər proqramı hazırlana-
raq, artıq hökumətə təqdim edilib. 

Proqramın əsas məqsədi uzun 
illər erməni təcavüzünə məruz 
qalan suvarılan torpaqların kənd 
təsərrüfatında istifadəsinə şərait 
yaratmaqdır. Sonrakı mərhələdə 
isə bu obyektlərin müasir səviyyədə 
yenidən qurulması və inkişafına nail 

olmaqdır. 
Hazırda işğaldan azad edilən 

ərazilərdə sektorlar üzrə investisiya 
qoyuluşu, həmçinin  investorların 
cəlb edilməsi ilə bağlı məsələlər 
araşdırılır. Şuşa və bir neçə yaşayış 
məntəqəsi istisna olmaqla qalan 
bütün ərazilərin həm sosial şərtləri, 
həm də iqtisadiyyatının sıfırdan 
qurulması nəzərdə tutulur. Şübhəsiz 
ki, belə bir prosesin həmin ərazilərin 
reabilitasiyasından sonra həyata 
keçirilməsi məqsədəuyğun sayılır. 

Ermənistanın hərbi 
təcavüzündən azad olunan 
1,7 milyon hektar Azərbaycan 
ərazisinin əksər hissəsi müxtəlif 
növ kənd təsərrüfatı məhsullarının 
becərilməsi üçün yararlıdır. 
Həmin məhsulların emalı yeyinti 
sənayesində yeni güclərin yaranma-
sına, etibarlı təchizat bazasının for-
malaşdırılmasına imkan verəcəkdir. 
Ona görə də təbii ehtiyatlara 
əsaslanan sənaye müəssisələrinin 
qurulması,  aqrar potensial nəzərə 
alınmaqla, iri emal sənayesi 
komplekslərinin yaradılması bu 
yaşayış məntəqələrinə qayıdan 
sakinlərin sosial  şəraitinə, həyat 
tərzinə   əsaslı təsir göstərəcək.

Təbii ki, bu prosesdə dövlətlə 
bərabər, özəl sektor da fəal iştirak 
edəcək. Xüsusilə, xarici investor-
ların cəlbi istiqamətində müəyyən 
imtiyazlar müəyyənləşdiriləcək, 
vergi-gömrük sistemində mü-
vafiq güzəştlərinin tətbiqinə 
önəm veriləcək. Bir sözlə, 
gerçəkləşdiriləcək strateji proqram-
da iqtisadi islahatlardan, mülkiyyət 
toxunulmazlığına zəmanətdən 
tutmuş məhkəmə münaqişələrinin 
ədalətli həllinə qədər bütün 
məsələlər öz ifadəsini tapacaq.  

Beləliklə, Azərbaycan Prezi-
dentinin rəhbərliyi ilə işğaldan azad 
edilən Qarabağ torpaqları iqtisadiy-
yatımızın daha sürətli inkişafı üçün 
yaxın gələcəkdə yeni potensial im-
kanları genişləndirəcək, Azərbaycan 
iqtisadi göstəricilərinə görə regionun 
lideri mövqeyini möhkəmləndirəcək. 

Vaqif BAYRAMOV, 
“Xalq qəzeti”

“Baku” jurnalı: Xoşbəxtliyin 
Bakı formulu və daha nələr...

Leyla Əliyeva yazır: “Xoşbəxtliyin bu formu-
lu olduqca bakısayağıdır. Müəllif Azərbaycan 
paytaxtının özünəməxsus ab-havasının sirlərini 
açaraq göstərir ki, Bakı sakinləri həmişə 
tolerantlıq, ənənələrə qayğıkeş münasibət, 
əməksevərlik və əlbəttə, bənzəri olmayan 
qonaqpərvərlik kimi xüsusiyyətlərlə fərqləniblər. 

AZƏRTAC xəbər verir ki, “Baku” jurnalı 
ənənələrə sadiq qalaraq həm konkret hadisələr 
barədə informasiya, həm də Azərbaycanın 
mədəniyyəti, onun tarixi barədə məqalələr, 
ölkəmizi məşhurlaşdıran tanınmış şəxsiyyətlərlə 
müsahibələr dərc edir. “Baku” jurnalının 2021-
ci il yanvar-fevral nömrəsini, həqiqətən, tarixi 
nömrə adlandırmaq olar. Çünki jurnalın bu 
nömrəsi Ali Baş Komandan İlham Əliyevin 
rəhbərliyi ilə rəşadətli Azərbaycan Ordusunun 
torpaqlarımızı erməni işğalından azad etməsi 
münasibətilə keçən il dekabr ayında Bakıda 
keçirilmiş Zəfər paradı barədə reportajla açılır. 
Azərbaycan xalqı bu günü illər boyu gözləyirdi. 
Müzəffər Azərbaycan Ordusunun paytaxtın 
Azadlıq meydanında həmin paradda qürurla 
addımlayan əsgərlərinin, səmada üçrəngli 
Azərbaycan bayrağının əksini yaradan qırıcı 
təyyarələrin, Vətən müharibəsi qəhrəmanlarını 

bayraqlarla qarşılayan Bakı sakinlərinin foto-
larında bizim üçün unudulmaz məqamlar əks 
etdirir. 

Dünya şöhrətli fotoqraf Reza Deqati ilə 
söhbət “Əlvida, silah” başlığı altında dərc edilib. 
Qarabağın öz qanuni sahibinə qaytarılmasını, 
viran edilmiş binaları, ermənilər tərəfindən təhqir 
olunmuş məbədləri tarix üçün sənədləşdirmiş 
öz arzularını bölüşərək deyib: “İnanıram ki, 
Azərbaycan yaranmış şansdan istifadə edəcək 
və Qafqazda sülhə nail olacaq. Mən müxtəlif 
insanlarla, o cümlədən yüksək vəzifəli şəxslərlə 
söhbət etmişəm, onlar Qarabağı yer üzünün 
cənnətinə çevirməyə hazırlaşırlar. Bu həm də 
mənim arzumdur, müharibələri və dağıntıları öz 
gözü ilə görmüş hər kəsin arzusudur”.

Reza Deqatinin müsahibəsi onun işğal-
dan azad edilmiş Azərbaycan torpaqları-
na səfərlərinin gedişində çəkilmiş çoxsaylı 
fotoşəkillərlə illüstrasiya edilib. 

“Baku” jurnalının bu nömrəsində “Müsahibə” 
rubrikasının qonağı TASS Agentliyinin Baş 
direktorunun birinci müavini Mixail Qusman 
olub. M.Qusman 2020-ci ildə iki yubileyi – ana-
dan olmasının 70 illiyini və məşhur “Hakimiyyət 
formulu” verilişinin 20 illiyini qeyd edib. Tanınmış 
jurnalist bu verilişin necə yaranması, verili-
şin qəhrəmanları olmuş məşhur şəxsiyyətlər, 
pandemiya şəraitində jurnalist işinin çətinlikləri 
barədə söhbət açır və Bakıya sevgisini eti-
raf edir: “Planetimizdə heç bir yeri Bakı ilə 
müqayisə etmək olmaz”. 

Oxucular “Azərbaycan markaları” adlı 
xüsusi layihədən, İsmayıllı rayonunun İvanov-
ka kəndində yaşayan molokanlar haqqında 
məqalədən çoxlu maraqlı faktlar öyrənəcək. Ku-
linariya həvəskarları isə “Yemək. Sirlər” rubrika-
sında “albuxara” gavalı qurusu barədə məlumat 
alacaq, ondan istifadə olunan Azərbaycan 
yeməklərinin reseptləri ilə tanış olacaqlar.

 � Xoşbəxt olmaq üçün cəmi üç şey 
lazımdır, amma onlar mütənasib olmalıdır: 
iş, sevgi və ünsiyyət. “Baku” jurnalının baş 
redaktoru Leyla Əliyeva bu populyar nəşrin 
son nömrəsində dərc edilmiş məqaləsində 
bizim böyük həmvətənimiz, Nobel mükafatı 
laureatı Lev Landaunun çıxardığı “xoşbəxtlik 
formulu” barədə söhbət açır.

